
Urtarrilak 29, 2023

DENBORAREN MAKINA І 43

NAGORE 
IRAZUSTABARRENA 
URANGA

Guadalupe (Karibe itsasoa), 
1772 inguruan. Solitude izene-
ko esklabo mulatoa jaio zen Ca-

pesterre-Belle-Eau herrian. 1794an, 
Haitiko iraultza betean eta Antilleta-
ko egoera pil-pilean zela, Solitudek 
errebelde talde batekin egin zuen bat, 
Desfoneaux general frantziarraren 
erasoari aurre egiteko prest. Garai 
hartan, Frantziak esklabotza aboli-
tu arren, militar frantsesak gogor ari 
ziren matxinatuen aurka, azukre in-
dustria etekintsua ustiatzen jarrai-
tzea helburu. Berehala, Solitude talde 
txiki  baten buruzagi bihurtu zen eta 
uharteko mendietara ihes egitea lortu 
zuen, frantziarren aurkako borrokan 
jarraitzeko. 1802ko maiatzaren 5ean 
frantziar soldaduz betetako hainbat 
ontzi porturatu ziren Pointe-à-Pitren; 
Napoleonek uhartean esklabotza be-
rriro ezartzeko ateratako dekretua 
indarrean jarri nahi zuten.

Solituderen taldeak Louis Delgrès-
en errebeldeekin egin zuen bat, baina 
frantziarrek berehala inguratu zituzten. 
Delgrèsek, orduan, plan suizida bat jarri 
zuen abian; frantziarrei aurrera egiten 
utzi zien eta, une egokia iritsi zenean, 
gordeta zeukaten bolbora leherrarazi 
zuen. 400 bat soldadu frantziar hil ziren, 
baina errebelde gehienak eta Delgrès 
bera ere bai. Solitude bizirik atera zen, 
eta beste errebelde batzuekin batera 
atxilotu eta Basse-Terreko espetxera 
eraman zuten.

Auzitegi militar batek epaitu zituen 
Solitude eta besteak, eta denak herio-
tzera kondenatu. Gainerakoak berehala 
exekutatu zituzten, baina Solitude haur-
dun zegoen. 1802ko azaroaren 28an er-
ditu zen eta biharamunean exekutatu 
zuten. Haur jaioberria bere esklabo-ja-
beari eman zioten.

Kontakizun honetan errealitatea 
eta fikzioa nahasten dira. Berez, ezer 
gutxi dakigu Solituderi buruz, 1858an 
Auguste Lacour kreoleak Histoire de la 

Guadeloupe lanean jasotako dozena 
bat lerro besterik ez: izena, jaioterria, 
Delgrès erori zenean atxilotu zutela, 
orduan 30 bat urte zituela eta 1802ko 
azaroaren 29an hil zutela. Ez dakigu 
haren familiaren eta lehen urteen be-
rri, edo indar errebeldeekin bat egin 
zuenean librea edo esklaboa ote zen 
–eta, beraz, haurrarekin zer gertatu 
zen–. Haurraren jaiotza data ere exe-
kuzio egunean oinarrituta ondorioz-
tatu zuten.

Hutsune horiek guztiak André Sch-
warz-Bart-ek bete zituen La Mulâtres-
se Solitude (1972) nobelan, Lacourren 
testua estrapolatuz eta garai hartako 
Antilletako errealitatea xehe aztertuz. 
Hortaz, nobelako datu asko ez dira 
errealak, baina bai errealistak. 

Delgrès eta beste buruzagi batzuk 
berehala bihurtu zituzten heroi, baina 
beste batzuek azken hamarkadatan 
jaso dute aitortza. Solitude esklabo-

tzaren aurkako erresistentziaren ikurra 
da gaur, eta ez dago bakarrik. Esaterako, 
badakigu Cecile Fatiman esklabo domi-
nikarrak Haitiko iraultzan funtsezkoa 
izan zen Bois Caimaneko zeremonian 
rol nabarmena izan zuela. Eta lehenago 
eta geroago beste asko izan zirela: Ana-
caona, Marica, Marie Jeanne, Maria de 
las Mercedes Barbudo, Mariana Bracet-
ti… Hots, datuak datu eta fikzioak fikzio, 
emakumeek Antilletako erresistentzia 
mugimenduetan garrantzi handia izan 
zutela.  

Solitude 
ez dago bakarrik

Adimen artifizialak hattieraz daki
Inperio hitita K.a. bigarren milurteko zi-
bilizazio nagusietakoa izan zen. Hattieraz 
eta idazkera kuneiformean idatzitako mi-
laka oholtxo iritsi zaizkigu eta egun orain-
dik gehiago aurkitzen ari dira aztarnate-
gietan. Oholtxo horietan hititei buruzko 
informazio asko dago, baina idazkunak 
transkribatu eta itzultzea oso lan mantsoa 
da, eta akats asko egin ohi dira. Ankara-

ko (Turkia) unibertsitateak proiektu bat 
jarri du martxan idazkun horiek adimen 
artifizialaren bidez, askoz azkarrago eta 
akats gutxiagorekin itzultzeko. Guztira 
ia bi mila oholtxo deszifratu nahi dituzte, 
baina hasierako faseari 500 testurekin 
ekin diote, eta ikerleak oso pozik daude 
emaitzarekin: adimen artifizialak idazku-
nen %75,66 arrakastaz itzuli du. 

Solituderen eskultura Guadalupe uhartean.


